PWYLLGOR RHEOLI DATBLYGU

30 Gorffennaf 2014

Yn bresennol: Mrs G Hayward (Cadeirydd)

Mr A Archer, Mr D Ellis, Ms C Gwyther, Cynghorydd P Harries, Cynghorydd M James,  Cynghorydd L Jenkins, Cynghorydd R Kilmister, Cynghorydd RM Lewis, Cynghorydd PJ Morgan, Cynghorydd R Owens, Cynghorydd D Rees, Mr  AE Sangster, Mrs M Thomas, Cynghorydd A Wilcox a'r Cynghorydd M Williams.

[Cyrhaeddodd y Cynghorydd O James pan oedd y cais cyntaf NP/13/0448 yn cael ei drafod]
[Parc Llanion, Doc Penfro 10.00am – 12.00pm]

1.
Ymddiheuriadau
Cafwyd ymddiheuriad am absenoldeb wrth y Cynghorydd S Hudson.

2.
Datgelu buddiant
Datgelodd yr Aelod(au)/Swyddog(ion) canlynol fuddiant yn y cais (ceisiadau) a/neu'r mater(ion) y cyfeirir atyn nhw isod:
	Cais a Chyfeirnod
	Aelod(au)/Swyddog(ion)
	Gweithred



	Cofnod 6(a)isod
NP/13/0448, Bwthyn Ffigysbren, Feidr Wogan, Saundersfoot


	Mr A Archer
	Gadael y cyfarfod tra roedd y cais yn cael ei drafod

	Cofnod 6(b)isod
NP/14/0185, Ysgol Gymunedol Iau Dinbych-y-pysgod, Feidr Heywood, Dinbych-y-pysgod


	Cynghorydd R Lewis

Cynghorydd M Williams
	Gadael y cyfarfod tra roedd y cais yn cael ei drafod

Datgelodd fuddiant personol ond nid rhagfarnol ac arhosodd yn y cyfarfod gan gymryd rhan lawn yn y trafod

	Cofnod 6(c) isod NP/14/0229, Fferm Fforest, Trefdraeth
	Cynghorydd P Harries

Mrs G Hayward
	Gadael y cyfarfod tra roedd y cais yn cael ei drafod 



	Cofnod 6(d) isod NP/14/0244, Fferm Fforest, Trefdraeth
	Mrs G Hayward
	Gadael y cyfarfod tra roedd y cais yn cael ei drafod


3.
Cofnodion
Cyflwynwyd cofnodion y cyfarfodydd a gynhaliwyd ar 9 Mehefin 2014, 11 Mehefin 2014 a 18 Mehefin 2014 i'w cadarnhau a'u llofnodi.

PENDERFYNWYD cadarnhau a llofnodi cofnodion y cyfarfodydd a gynhaliwyd ar 9 Mehefin 2014, 11 Mehefin 2014 a 18 Mehefin 2014.

NODWYD.
4.
Hawl i siarad yn y Pwyllgor
Hysbyswyd yr Aelodau gan y Cadeirydd bod rhybuddion priodol (cyn y dyddiad sydd wedi ei nodi) wedi dod i law oddi wrth bartïon a oedd yn dymuno defnyddio eu hawl i siarad yn y cyfarfod y diwrnod hwnnw. Yn unol â phenderfyniad Awdurdod y Parc Cenedlaethol yn ei gyfarfod a gynhaliwyd ar 7 Rhagfyr 2011, rhoddir yr hawl i siaradwyr i annerch am bum munud (mae’r partïon sydd â diddordeb wedi’u rhestru isod gyferbyn â’u ceisiadau perthnasol ac yn y drefn yr oedden nhw’n annerch y Pwyllgor): 
	Rhif cyfeirnod
	Cynnig
	Siaradwr



	NP/13/0448
Cofnod 6(a) cyfeir


	Mynedfa newydd i gerbyd a pharcio, Bwthyn Ffigysbren, Feidr Wogan, Saundersfoot
	Mr Huw Morris, Cyngor Cymuned Saundersfoot 

Mr P Mortimer, Gwrthwynebydd

Nick Willis, Asiant



	NP/14/0233
Cofnod 6(e) cyfeir

	Darnau concrid rhwng Cwm Connell a Fferm Tre Rhys i gynnwys llefydd pasio, Cwm Connell, Trewyddel
	Mrs Lisa Godfrey, Ymgeisydd


5.
Dyletswyddau’r Aelodau wrth Benderfynu Ceisiadau


Roedd adroddiad y Cyfreithiwr yn crynhoi swyddogaeth y Pwyllgor o fewn y ddarpariaeth gynllunio ac yn nodi’r rheidrwydd i benderfynu yn unol â threfniadaeth statudol a’r Cynllun Datblygu Lleol oedd wedi’i fabwysiadu oni bai bod ystyriaethau perthnasol yn awgrymu’n wahanol.  Pwysleisiwyd bod rhaid anwybyddu ystyriaethau nad oedden nhw’n berthnasol wrth benderfynu materion cynllunio a nodwyd mai eithriad prin iawn oedd ystyriaeth o amgylchiadau personol fel ystyriaeth berthnasol.  Tra bo’r Aelodau’n gweithredu’r Deddfau Cynllunio yn gyfreithlon ac mewn modd teg a diduedd fe fydden nhw hefyd yn cydymffurfio â dyletswyddau’r Awdurdod o dan y Ddeddf Hawliau Dynol 1998 fel yr oedd yn ymwneud â phenderfyniadau cynllunio.  Roedd hefyd yn bwysig i’r Aelodau ddefnyddio’r cyfarwyddyd a gynhwysid yn y ddogfen Arfer Da o fewn Cynllunio o eiddo’r Awdurdod wrth iddyn nhw gyflawni eu dyletswyddau statudol. 


NODWYD 

6.
Adroddiad Ceisiadau Cynllunio
Bu’r pwyllgor yn ystyried adroddiadau manwl y Pennaeth Rheoli Datblygu, ynghyd ag unrhyw ddiweddariadau a adroddwyd ar lafar ar y diwrnod ac sydd wedi’u cofnodi isod.  Penderfynodd y Pwyllgor y ceisiadau yn y modd canlynol (nodir y penderfyniad ynghylch pob un yn dilyn y manylion a nodir am y cais perthnasol):
[Datgelodd Mr A Archer fuddiant a gadawodd y cyfarfod tra roedd y cais canlynol yn cael ei drafod.  Cyrhaeddodd y Cynghorydd O James pan oedd y drafodaeth ar y gweill]
	(a)
	CYFEIRNOD:
	NP/13/0448

	
	YMGEISYDD:
	Mr John Collins

	
	CYNNIG:
	Mynedfa newydd i gerbyd a lle parcio

	
	LLEOLIAD:
	Bwthyn Ffigysbren, Feidr Wogan, Saundersfoot


Atgoffwyd yr Aelodau fod y cais hwn wedi'i ystyried gan y Pwyllgor yn ei gyfarfod blaenorol ac roedd cais cysylltiedig yn gofyn am ollwng Cytundeb Adran 106 yn ymwneud â mynedfa/parcio cerbydau (NP/13/0480) hefyd wedi bod yn fater Ymweliad Safle yn gynharach yn y flwyddyn.  Adroddwyd bod cais NP/13/0480 nawr wedi'i dynnu nôl ac felly roedd yn ofynnol delio â'r cais hwn am fynedfa cerbydau newydd a lle parcio yn ôl ei rinweddau cynllunio ei hun.  

Roedd yna hanes cynllunio cymhleth yn perthyn i'r safle ac roedd hyn wedi'i osod allan yn yr adroddiad a oedd gerbron yr Aelodau.  Trafodwyd hefyd y prif faterion i'w hystyried o ran egwyddor y datblygiad, yr effaith ar fwynder gweledol a chymeriad yr ardal, diogelwch priffordd a'r effaith ar ddefnyddwyr y Llwybr Cyhoeddus ar hyd y feidr.

Cydnabuwyd bod yna'n wreiddiol wrthwynebiad i fynedfa newydd oddi ar Feidir Wogan i wasanaethu'r safle hwn ar y sail nad oedd y feidr yn ddigon llydan, yn annigonol o ran aliniad ac oherwydd prinder llefydd pasio priodol ond, fodd bynnag, o ystyried y cynnig a roddwyd gerbron nawr, doedd yr Awdurdod Priffyrdd ddim yn gwrthwynebu darparu mynedfa a man parcio yn uniongyrchol i safle'r cais, a doedd gan y swyddogion ddim tystiolaeth i dynnu'n groes i'r cyngor proffesiynol.  Ystyriwyd felly bod yna lecyn digon o faint ar safle'r cais i ganiatáu parcio oddi ar Feidr Wogan heb achosi niwed i gymeriad a golwg y fangre.  Doedd yna ddim gwrthwynebiad gan yr Awdurdod Priffyrdd o ran yr ymwneud rhwng cerbydau a defnyddwyr y Llwybr Cyhoeddus a oedd ynghlwm yn y cynnig.  Nodwyd tra bo defnydd o lwybrau cyhoeddus gan gerbydau wedi'i wahardd heb awdurdod cyfreithiol, doedd hyn ddim yn ystyriaeth cynllunio perthnasol ac yn fater a ddeuai o dan ddeddfwriaeth arall roedd yr Awdurdod Priffyrdd yn gyfrifol amdano.  O'r herwydd ystyriwyd nad oedd yna resymau cynllunio cadarn dros wrthod y cais a'r argymhelliad oedd cymeradwyo ar yr amod o osod amodau.
Roedd yna dri siaradwr ynghylch y cais a'r cyntaf oedd Mr Huw Morris o Gyngor Cymuned Saundersfoot.  Dywedodd ers yn gynnar yn y 1980au roedd y Parc Cenedlaethol wedi dweud na fedrai Feidr Wogan gymryd rhagor o drafnidiaeth ac roedd o'r farn nad oedd cyflwr y feidr wedi gwella yn y cyfamser.  Roedd ceisiadau wedi'u gwrthod am nad oedd llefydd pasio yn unman ar hyd y feidr, roedd gwelededd yn hynod o brin ac nid oedd yn cydymffurfio â chanllawiau'r Swyddfa Gymreig ar y pryd.  Rhoddwyd caniatâd i Fwthyn Ffigysbren fel atodiad i Dŷ Abingdon, yn hytrach nag annedd ar wahân ac, felly, nid oedd angen darpariaeth parcio yn ei hawl ei hun oni bai fod y sefyllfa'n newid. Doedd Mr Morris ddim yn ymwybodol o newid unrhyw fath.
Y siaradwr nesaf oedd Mrs P Mortimer a oedd yn gwrthwynebu.  Amlinellodd hanes y safle: yn 1988 pan ofynnwyd am ganiatâd cynllunio am y tro cyntaf, gwrthodwyd y cais am fod Pwyllgor y Parc Cenedlaethol a'r Swyddfa Gymreig o'r farn ei bod yn rhy gul ar gyfer mynedfa i fwy o gerbydau.  Yn 1996 rhoddwyd caniatâd cynllunio ar gyfer yr atodiad sef Bwthyn Ffigysbren, yn amodol ar Gytundeb 106 oedd yn cynnwys 11 o amodau ond doedd yr un ohonyn nhw, meddai, wedi'u gwireddu; roedd hynny'n ei gwneud yn ofynnol i greu mynedfa i gerbydau trwy Feidr Frances ac nid Feidr Wogan.  Doedd caniatâd cynllunio ddim wedi'i roi ar gyfer annedd ar wahân.  Gwrthodwyd y cais cyntaf am fynedfa i gerbydau yn 1999 am fod y feidr yn annigonol ar gyfer cymryd cynnydd mewn trafnidiaeth ac nid oedd y fynedfa'n briodol; hefyd, roedd darpariaeth ddigonol ynghyd â llecyn parcio wedi'i ddarparu oddi ar Feidr Frances.  Dywedodd Mrs Mortimer fod yr ymgeisydd, ers iddo symud i'r eiddo, wedi bod yn defnyddio'r feidr ac yn parcio y tu fas i'w eiddo; roedd cynnydd sylweddol wedi bod yn y defnydd o'r feidir am fod gofalwyr yn galw wyth gwaith bob diwrnod.  Roedd yr amod wedi'i anwybyddu ac roedd hyn wedi achosi damwain.  Gwadodd Mrs Mortimer honiad yr Asiant fod garej wedi bod ar y safle ar un adeg gan ddweud bod y safle wedi'i amgylchynu gan wal garreg.  Dywedodd fod yr Awdurdod Priffyrdd wedi gwneud tro pedol ers hynny am eu bod nawr yn argymhell rhoi caniatad gydag amodau.  Yn 1991 clustnodwyd y feidr yn llwybr troed ar gyfer yr anheddau oedd eisoes yno gan Gyngor Sir Dyfed. Doedd yna ddim llefydd pasio ac roedd yn ofynnol i gerbydau o'r herwydd dynnu mewn ar fynedfeydd ar hyd y feidr neu yrru am yn ôl i'r ffordd; roedd hyn yn beryglus i gerddwyr – roedd Ysgol Saundersfoot gerllaw a dylai diogelwch plant fod uwchlaw pob dim.  Wrth droi at y Cytundeb Adran 106 dywedodd Mrs Mortimer iddi gael ei chynghori gan yr Awdurdod yn 2007 y byddai'n rhaid i hwn gael ei ddiddymu, ac am fod y cais a gyflwynwyd yn ddiweddar nawr wedi'i dynnu nôl roedd o'r farn felly na ellid gwneud dim ond gwrthod y cais a oedd gerbron y Pwyllgor ar hyn o bryd.  Dadleuodd fod y Cytundeb wedi'i weithredu yn y gorffennol ond nad oedd wedi'i weithredu'n ddiweddar am fod yr ymgeisydd yn anwybyddu'r amod ac yn defnyddio'r feidr yn lle hynny.  Gofynnodd felly i'r Pwyllgor gadw at y safbwynt roedd yr Awdurdod wedi'i arddel ers tro a gwrthod y cais.

Y siaradwr olaf oedd Mr Nick Willis, yr Asiant.  Dywedodd fod hanes y safle wedi'i amlinellu eisoes ond, fodd bynnag, roedd pethau'n digwydd a phobol yn symud yn eu blaenau.  Roedd deddfwriaeth Priffyrdd yn ogystal â deddfwriaethau eraill wedi newid ac o ganlyniad roedd feidiroedd ar draws ac ar led y wlad nad oedden nhw'n gyfuwch â'r safon.  Yn yr achos hwn, roedd yr Awdurdod Priffyrdd wedi ymweld â'r safle, wedi asesu'r sefyllfa ac wedi'u bodloni; nhw yw'r arbenigwyr.  Cydnabu fod ei gleientiaid yn parcio wrth yr eiddo a'u bod mewn iechyd gwantan a bod gofalwyr yn galw i ddelio â'u hanghenion ac felly roedd yna fwy o drafaelu na'r hyn fyddid yn ei ddisgwyl fel arfer, ond nid oedd yn ymwybodol o unrhyw broblemau, adroddiadau heddlu am ddamweiniau na chwaith gwrthwynebiadau gan gymdogion eraill.  Nododd hefyd fod y trefniadau ar gyfer gollwng plant wrth yr ysgol wedi newid gan olygu nad oedd angen i bobl mwyach gymryd y ffordd fyrraf ac roedd y modd roedd y ffordd wedi'i gosod allan yn y pentref hefyd wedi newid.  Y farn gyfreithiol roedd e wedi'i gael oedd bod y Cytundeb Adran 106 wedi dod i ben ac roedd y cais hwnnw felly wedi'i dynnu nôl. Dywedodd Mr Willis hefyd ei fod o'r farn ei bod yn foesol annheg i eraill gael mynediad ar hyd y feidir tra nad oedd ei gleientiaid yn cael parcio ar eu heiddo eu hunain.  Tra roedd yn cydnabod nad oedd y sefyllfa'n ddelfrydol nid oedd yn credu ei bod yn drychineb i ganiatáu i'w gleientiaid barcio dau gerbyd ar eu heiddo eu hunain ac nid oedd o'r farn fod yna berygl i drafnidiaeth nac i'r cyhoedd.
Gofynnodd yr Aelodau am eglurhad ynghylch yr hyn a olygid yng ngeiriad yr argymhelliad pan ddywedid ‘cyfyngu'r llecyn i barcio'n unig’ a hefyd p'un a oedd yr hawl i yrru ar hyd Feidr Wogan yn ystyriaeth berthnasol neu beidio.  Cynghorodd y swyddogion y byddai'r amod yn golygu na ellid defnyddio'r llecyn, er enghraifft, i gadw carfannau ac mae'r hyn a chwenychid oedd mynedfa oddi ar Feidr Wogan i'r eiddo a darparu dau le parcio oddi fewn i'r safle. 
Cytunodd yr Aelodau fod gan y safle hanes hir a dibendraw ond nodwyd nad oedd yr Awdurdod Priffyrdd yn gwrthwynebu ac roedd y swyddogion wedi cynghori o'r herwydd nad oedd yna bellach reswm digonol dros beidio rhoi caniatâd. Cafodd yr argymhelliad i gymeradwyo felly ei gynnig a'i eilio.

Roedd gan rhai Aelodau bryderon gan fynegi'r farn y byddai rhoi caniatâd yn ychwanegu at sefyllfa a oedd eisoes yn anodd, a bod y fynedfa, yn arbennig i Teras Wogan, yn beryglus.  

PENDERFYNIAD: Cymeradwyo'r cais yn amodol ar osod amodau yn ei gwneud yn ofynnol i'r llecyn parcio i fod yn unol â'r manylion sydd wedi'u cymeradwyo, ei wireddu o fewn chwe mis i'r dyddiad y rhoddir caniatâd, a chyfyngu'r llecyn i barcio cerbydau'n unig.
[Datgelodd y Cynghorydd R Lewis fuddiant yn y cais canlynol a gadawodd y cyfarfod tra roedd o dan drafodaeth.]
	(b)
	CYFEIRNOD:
	NP/14/0185

	
	YMGEISYDD:
	Mr M Moran, Cyngor Sir Penfro

	
	CYNNIG:
	Dymchwel ysgol fabanod bresennol a chodi ysgol gymunedol cyfrwng Saesneg newydd

	
	LLEOLIAD:
	Ysgol Gymunedol Iau Dinbych-y-pysgod, Feidr Heywood, Dinbych-y-pysgod


Roedd y cais hwn yn gofyn am ganiatâd cynllunio llawn i godi ysgol gymunedol newydd ar y parc chwarae presennol i'r dwyrain o'r ysgol iau yn Feidr Heywood, Dinbych-y-pysgod.  Bydd yr ysgol fabannod bresennol sydd ar dir ar ochr ddeheuol Feidr Heywood yn cael ei dymchwel a'r tir yn cael ei adfer yn barc chwarae glaswelltog fel rhan o'r cynllun.  Mae'r cais hefyd yn cynnwys Ardal Gemau Aml Ddefnydd (AGADd/MUGA) y tu ôl i'r ysgol iau bresennol.  Atgoffwyd yr Aelodau bod Ymweliad Safle'r Pwyllgor wedi'i drefnu ym mis Mehefin a oedd wedi rhoi cyfle iddyn nhw i weld y safleoedd hyn.

Roedd hwn yn gais o bwys gan fod tua 2,970 metrau sgwâr o lawr newydd yn cael ei ddarparu.  Roedd yr adeilad ysgol newydd arfaethedig o safon eithriadol BREEAM – yn fodern o ran golwg, yn bennaf ar un llawr ond gyda adran ganolog deulawr i gadw'r peiriannau ar y llawr cyntaf.  Bydd y llawr gwaelod yn cael ei ddefnyddio ar gyfer 12 ystafell ddosbarth, dwy ganolfan adnoddau dysgu, neuadd a chyfleusterau cegin.  Byddai'r adeiladwaith o frics lliw a gorchudd sêm dros y to.  Byddai panel ffotofoltig ar y to.  O ran mynedfa i gerbydau a cherddwyr mae'r cynnig yn cynnwys man gollwng/codi newydd a llecyn parcio i staff ac ymwelwyr yn y tu blaen.

Roedd yr adroddiad yn delio â materion polisi yn ogystal â materion a godwyd gan wrthwynebwyr.  Adroddwyd yn y cyfarfod fod 13 o lythyron wedi dod i law ers ysgrifennu'r adroddiad, a'r rhan fwyaf ohonyn nhw'n deillio o'r cyfarfod cyhoeddus a drefnwyd gan Simon Hart AS, ac roedd y sylwadau a wnaed wedi'u hamlinellu, fodd bynnag, nodwyd fod y materion hyn eisoes wedi cael sylw yn yr adroddiad.  Roedd Simon Hart AS hefyd wedi ysgrifennu at y Prif Weithredwr ac roedd copi o'i lythyr wedi'i ddosbarthu i holl Aelodau'r Pwyllgor.   Cyfeiriwyd at sylwadau ychwanegol a wnaed gan Gymdeithas Ddinesig Dinbych-y-pysgod ond nodwyd nad oedd y sylwadau ynghylch materion addysg a'r ymgynghoriad a wnaed gan Gyngor Sir Penfro ar y mater yn berthnasol i'r Pwyllgor oherwydd mai ei ddyletswydd oedd delio â'r cynnig o ran canllawiau cynllunio.

Wrth gymryd i ystyriaeth y materion cynllunio a godwyd gan y cyhoedd ac ymgynghorwyr eraill roedd y swyddogion o'r farn fod dymchwel yr ysgol fabannod bresennol a'r ysgol arfaethedig newydd yn dderbyniol ac y byddai'n darparu ychwanegiad pwysig newydd i ddarpariaeth ysgol yn yr ardal.  Byddai'r cynigion yn sicrhau cadw digon o ddarpariaeth llecyn agored yn yr ardal a thra bo'r dyluniad yn gyfoes roedd yr agwedd dylunio yn cael ei ystyried yn briodol ar gyfer adeilad cymunedol mawr.  Roedd y meddylfryd hwn yn parchu preifatrwydd a mwynder eiddo cyfagos ac yn delio â phroblemau'r gorffennol o ran parcio a mynedfa i'r ysgol, a'r un pryd yn darparu ar gyfer dulliau eraill o deithio.  Yr argymhelliad, felly, oedd cymeradwyo'r cais ond gan osod amodau.

Codwyd nifer o bryderon gan yr Aelodau, o ran dyluniad yr adeilad, colli llecyn agored a'r ddarpariaeth brin ar gyfer parcio.  Codwyd hefyd y mater o gynnydd mewn trafnidiaeth ar hyd yr hyn a oedd yn feidr ynghyd â phryderon na ellid defnyddio adeilad ysgol y babannod at bwrpas arall a mater digonolrwydd y trefniadau draenio arfaethedig.  

Gofynnwyd i'r Asiant egluro'r cynnydd tebygol yn nifer y disgyblion a dywedodd mai cynnydd o 11% a ddisgwylid ar y diwrnod cyntaf ond pe bai'r ddwy ysgol yn llawn yna byddai'r cynnydd yn 44% ond dim ond ychydig iawn o ysgolion oedd yn orlawn yn y modd hwnnw.  

O ran colli llecyn cynghorodd Cyfarwyddwr Cynllunio a Chyfeiriad y Parc y byddai'r lefel o lecyn agored yn cydymffurfio â'r “Safon Chwe Erw” a pholisïau'r Cynllun Datblygu Lleol, ac y byddai darpariaeth llecynnau agored y dyfodol yn cael eu hystyried yn ôl y meini prawf hyn hefyd.

Er hynny cytunodd yr Aelodau y byddai'r ysgol newydd yn darparu adeilad modern awyrog a fyddai'n gwella'r cyfleusterau addysg yn yr ardal, a chafodd yr argymhelliad i gymeradwyo ei gynnig a'i eilio gan nodi y dylid gosod amodau. O ran yr amod yn ymwneud â goleuo gofynnodd un Aelod a fyddai yna ddefnydd cymunedol o'r Ardal Gemau Aml Ddefnydd os nad oedd goleuadau yn cael eu caniatáu wedi 6pm, a chytunwyd y dylid cynnwys hwn yn y rhestr o amodau.

PENDERFYNIAD: Cymeradwyo'r cais yn amodol ar osod amodau yn cynnwys materion yn ymwneud ag: amser safonol i wireddu, cydymffurfio â'r cynlluniau a gymeradwywyd a'r arolwg ecolegol, datganiad dull ar gyfer y cyfnod adeiladu, amseriad ar gyfer darparu'r llecyn agored ar safle ysgol y babannod, tirweddu a manylion ffiniau i'w cytuno, oriau defnydd yr Ardal Gemau Aml Ddefnydd, rheoli goleuadau i hepgor goleuadau wedi 6pm, llygredd, priffyrdd, archeoleg a'r llwybr troed.
[Datgelwyd buddiant gan Mrs G Hayward a'r Cynghorydd P Harries yn y cais canlynol a gadawsant y cyfarfod tra roedd o dan drafodaeth.]
	(c)
	CYFEIRNOD:
	NP/14/0229

	
	YMGEISYDD:
	Miss R Curtis, Rasio Rebecca Curtis

	
	CYNNIG:
	Cadw dau adeilad stablau a thrac cyfredol a gosod cerddwr ceffylau (ailgyflwyniad o NP/13/0367)

	
	LLEOLIAD:
	Ffarm Fforest, Trefdraeth


Atgoffwyd yr Aelodau bod caniatâd cynllunio wedi'i roi ym mis Ionawr 2011 ar gyfer stablau newydd a cherddwr ceffylau ar y safle hwn.  Pan ymwelodd swyddogion mewn cysylltiad â gollwng yr amodau oedd ynghlwm â'r cais sylweddolwyd bod y cerddwr ceffylau a'r stablau wedi'u lleoli mewn man gwahanol i'r mannau a ganiatawyd a bod yna adeilad ychwanegol wedi'i godi.  Roedd y cais hwn felly wedi'i gyflwyno i geisio rheoleiddio'r sefyllfa.  
Adroddwyd bod hwn yn gais ar gyfer datblygiad mawr yn ymwneud â chyfanswm maint llawr a oedd yn fwy na 1,000 o fetrau sgwâr.  Tra roedd yn anffodus ei fod yn ôl-weithredol roedd y datblygiad arfaethedig a oedd yn cynnig cadw yn rhoi cyfle i gefnogi menter wledig oedd wedi'i hen sefydlu ar Fferm Fforest a oedd yn darparu cyflogaeth ar gyfer cyfanswm o 22 o staff.  Tra bo'r datblygiad o gryn faint a ffurf roedd y safle wedi'i leoli mewn modd a fyddai'n galluogi'r datblygiad, gyda chymorth cuddio ychwanegol trwy glawdd a phlannu arfaethedig, fel na fyddai unrhyw effaith andwyol ar nodweddion arbennig y Parc Cenedlaethol.  Yn amodol ar wella'r fynedfa i'r safle presennol, fel yr oedd yn ofynnol o dan y cais blaenorol NP/10/508, a gosod amodau ychwanegol yn ymwneud â materion yn cynnwys draenio dŵr wyneb, tirweddu a chwblhau'r adeiladau, roedd y swyddogion yn ystyried y cynllun, o'i bwyso a'i fesur, yn dderbyniol a'r argymhelliad oedd cymeradwyo.
Er eu bod yn flin ynghylch natur ôl-weithredol y cais hwn roedd yr Aelodau yn gefnogol o ystyried effaith economaidd cadarnhaol y busnes cyfredol ar y fro.  Er bod y safle wedi'i guddio'n dda pwysleisiodd yr Aelodau'r un fath pa mor bwysig yw tirweddu i feddalu effaith adeiladau mawrion a chadarnhaodd y swyddogion y byddai'r cloddiau a'r plannu yn ofynnol fel rhan o'r cynllun tirweddu.
PENDERFYNIAD: Cymeradwyo'r cais yn amodol ar osod amodau yn ei gwneud yn ofynnol i gyflawni'r canlynol o fewn pedwar mis: gorffen yr adeiladau yn unol â'r cynlluniau, y clawdd cyfredol i'w symud i fod metr y tu ôl i'r ymlediad gwelededd, gosod wyneb ar y fynedfa bresennol, gwella'r fynedfa a'r gwelededd, cynllun draenio dŵr wyneb, cynllun goleuo, cynllun tirweddu manwl a Chynllun Rheoli Busnes.

[Datgelodd Mrs G Hayward fuddiant yn y cais canlynol a gadawodd y cyfarfod tra roedd o dan ystyriaeth; doedd y Cynghorydd P Harries ddim yn bresennol pan gafodd y cais ei ystyried]
	(d)
	CYFEIRNOD:
	NP/14/0244

	
	YMGEISYDD:
	Mr T Curtis

	
	CYNNIG:
	Adeilad cadw gwartheg, adeilad godro a llecyn concrid cysylltiedig

	
	LLEOLIAD:
	Fferm Fforest, Trefdraeth


Adroddwyd bod yr adeilad hwn yn un o ddau gais yn ymwneud â Fferm Fforest.  Roedd hwn hefyd yn gais datblygiad mawr am fod cyfanswm y llecyn llawr yn fwy na 1,000 metr sgwâr.

Ar ôl gwneud asesiad o rinweddau cynllunio'r cynnig fel roedd wedi'i osod allan yn yr adroddiad, daeth y swyddogion i'r casgliad y byddai'r adeiladau arfaethedig yn caniatáu cynnydd mewn cynnyrch, lles ac effeithlonrwydd ar y safle, ac y byddai'n gwella'r fenter amaethyddol fel cyfanwaith.  Ni fyddai'r adeiladau na'r gweithgaredd amaethyddol yn effeithio'n niweidiol ar rinweddau arbennig y Parc Cenedlasethol ac maent wedi'u dylunio i fod mewn cydymdeimlad â'r amgylchedd sydd eisoes ar y fferm.  Yn amodol ar osod amodau i reoli maint y datblygiad yn cynnwys gwella'r fynedfa o'r briffordd a darparu tirweddu, roedd y cynllun yn cael ei ystyried yn unol ag amcanion Polisi Cynllunio Cymru a'r Cynllun Datblygu Lleol a'r argymhelliad oedd ei gymeradwyo.

Nododd yr Aelodau maint a graddfa'r adeiladau arfaethedig ond roedden nhw'n cytuno eu bod wedi'u lleoli i leihau eu hymwthiad gweledol ac er y bydden nhw i'w gweld o'r llwybr arfordirol, fe fydden nhw'n rhan o gymhlyg amaethyddol oedd eisioes yno.  Holodd un Aelod ynghylch tirweddu ychwanegol i gael ei osod i dorri ar y torreth o linellau llorweddol yr adeiladau mawr a hynny o bosib trwy osod rhesi o goed a chytunodd y swyddogion y gellid ceisio chwennych y tirweddu ychwanegol hwn.  Cafodd yr argymhelliad i gymeradwyo'r cais yn amodol ar hyn ac amodau eraill a restrwyd yn yr adroddiad ei gynnig a'i eilio. Roedd yna hefyd beth trafod cyffredinol ynghylch natur ddiwydiannol rhai gweithgareddau ac adeileddau amaethyddol oedd yn ofynnol ar gyfer gweithgareddau o'r fath ac roedd rhai Aelodau o'r farn fod hyn yn fater o bryder.  
PENDERFYNIAD: Cymeradwyo'r cais yn amodol ar osod amodau yn ei gwneud yn ofynnol i gyflawni'r canlynol: cyfyngiad amser ar gyfer gweithredu, datblygu'n unol â'r lluniadau sydd wedi'u cymeradwyo, dim datblygiad i ddigwydd nes bod y clawdd presennol wedi'i symud un fetr y tu ôl i'r ymlediad gwelededd neu gwblhau gosod wyneb ar y fynedfa bresennol, gwelliannau mynedfa a gwelededd ar gyfer y ffarm, cynllun o dirweddu ychwanegol i'w gyflwyno a hwn i'w gwblhau yn ystod y tymor plannu cyntaf a goleuadau yn unol â'r manylion sydd wedi'u cymeradwyo.
	(e)
	CYFEIRNOD:
	NP/14/0233

	
	YMGEISYDD:
	Mr P Godfrey

	
	CYNNIG:
	Darnau concrid rhwng Cwm Connell a Fferm Tre Rhys gan gynnwys llefydd pasio

	
	LLEOLIAD:
	Cwm Connell, Trewyddel


Adroddwyd bod safle'r cais yn cynnwys rhan ogleddol Llwybr Ceffyl 87/44 sydd hefyd yn cael ei ddefnyddio fel ffordd fynediad breifat ar gyfer cerbydau i anheddau Tycanol a Chwm Connell a hefyd gan Fferm Tre-Rhys ar gyfer mynediad i berci oddi ar y llwybr ceffylau.  Roedd y cais am wella mynediad ar hyd y darn hwn o'r llwybr ceffyl o Dre-Rhys i gyfeiriad Tŷ Canol ac i Gwm Connell trwy osod darnau o goncrid ar yr ochr fas a grafel yn y canol yn lle'r wyneb carreg a phridd sydd yno ar hyn o bryd. Cynigir creu pedwar man pasio ynghyd â saith darn o goncrid lled y ffordd i ddarparu lle troi wrth y mynediadau i'r feidr.  Roedd draenio o'r newydd hefyd wedi'i gynnwys ychydig i'r gogledd o Gwm Connell. 
Wrth brosesu'r cais daeth cynlluniau wedi'u diwygio i law a oedd yn newid manylion y gwaith arfaethedig er mwyn cydymffurfio'n llwyr â chanllawiau'r Gymdeithas Geffylau Brydeinig.  Roedd draenio pellach wedi'i ychwanegu i'r pedwerydd darn lled y ffordd lle'r oedd rhewyn bychan yn croesi'r ffordd ac roedd manylion yr ail-liniad o ddarn o'r clawdd presennol i ddarparu mynediad lletach ar gyfer peiriannau amaethyddol modern i'r parc wrth iddyn nhw droi o'r feidr gul hefyd wedi dod i law.
Roedd swyddogion o'r farn fod y cynllun diwygiedig o ran lleoliad, graddfa a manylion dyluniad yn dderbyniol yn yr achos hwn.  Byddai'r dyluniad, golwg a lleoliad y gwaith yn sicrhau y byddai nodweddion arbennig y Parc Cenedlaethol yn cael eu cynnal wrth edrych o'r tirlun agos ac ehangach.  Roedd y cynnig hefyd yn sicrhau y byddai'r wyneb llwybr ceffyl presennol wedi'i wella ac yn cydymffurfio â chanllawiau'r Gymdeithas Geffylau Brydeinig (GGB/BHS).  O'r herwydd roedd y cynnig yn dderbyniol mewn egwyddor ac ar yr amod y byddai ymateb yr ymgynghorwyr sydd heb gysylltu eto yn foddhaol roedd y swyddogion yn barod i'w gefnogi.
Adroddwyd yn y cyfarfod o ran ymgynghoriadau pellach ynghylch lluniadau diwygiedig roedd Cyngor Cymuned Nanhyfer wedi gofyn am gyfarfod safle gyda'r Pwyllgor; roedd y GGB wedi gofyn am lydanu'r darn glaswelltog yn y canol ac am fwy o lefydd pasio; roedd Swyddog Tirweddu'r Awdurdod wedi argymell rhoi caniatâd amodol; ac roedd gan yr Ymddiriedolaeth Genedlaethol bryderon ynghylch ail-linio'r clawdd.  Wrth ystyried y pryderon hyn roedd y swyddogion yn dal o'r farn bod y cynllun arfaethedig yn dderbyniol.
Anerchwyd y Pwyllgor gan Mrs Godfrey, yr ymgeisydd wedyn, a dywedodd iddi dreulio llawer o'i hamser yn sgwrsio â phobl ynghylch y cais y hwn cyn ei gyflwyno, ac yn arbennig gyda'i chymdogion a defnyddwyr y feidr.  Ar hyn o bryd nid oedd yn hawdd iawn i fynd ar hyd y feidir ac roedd yn hynod o anniogel yn y gaeaf ac o'r herwydd prin yn cael ei defnyddio gan farchogion na cherddwyr - roedd yna ddiwrnodau pan oedd mor ddrwg nad oedden nhw'n gallu gadael eu cartrefi.  Roedd ymwelwyr i'r bythynnod gwyliau oedd ganddi hefyd wedi mynegi syndod ynghylch cyflwr y feidr.  Esboniodd fod rhan ogleddol y feidr yn dioddef oherwydd difrod a achoswyd gan ddŵr ac roedd o amgylch £800 yn cael ei wario'n flynyddol yn ailosod yr wyneb, yn ogystal â llawer o amser ac ymdrech.  Er bod Cyngor Cymuned Nanhyfer a defnyddwyr y llwybr wedi gwrthwynebu roedd o'r farn fod y datrysiad arfaethedig yn llawer mwy diogel i bawb.   Terfynodd Mrs Godfrey trwy ddweud, yn unol â pholisïau Llywodraeth Cymru a'r Parc Cenedlaethol i hyrwyddo twristiaeth, roedden nhw am fuddsoddi yn eu busnes, yn benodol er mwyn denu ymwelwyr yn nhymor y gaeaf a'r misoedd ' wrth ysgwydd', ond doedd yna fawr o bwrpas mewn gwneud hynny nes bod y fynedfa i'r eiddo wedi'i wella.
Roedd yr Aelodau'n barod iawn i gefnogi'r argymhelliad ac fe'i cynigiwyd a'i eilio am eu bod o'r farn y byddai'n ychwanegu at ddiogelwch pawb fyddai'n defnyddio’r feidr gan gynnwys marchogion a defnyddwyr cadeiriau olwyn yn ogystal â chefnogi busnes lleol.  Roedden nhw o'r farn na fyddai'r defnydd o stribedi yn hytrach na choncrid ar draws lled llawn y ffordd yn tynnu oddi ar brydferthwch y feidr.
PENDERFYNIAD:  Dirprwyo'r cais i Bennaeth Rheoli Datblygu i roi caniatâd amodol ar ôl derbyn ymatebion boddhaol wrth yr ymgynghorwyr.  Yr amodau fyddai: datblygiad i'w gwblhau o fewn pum mlynedd, yn unol â'r lluniadau a oedd wedi'u cymeradwyo, tirweddu/manylion clawdd Sir Benfro ac unrhyw amodau perthnasol a awgrymir gan ymgynghorwyr sydd heb ymateb hyd yma.
	(f)
	CYFEIRNOD:
	NP/14/0234

	
	YMGEISYDD:
	Mrs S Simpson, Whitbread Group PLC

	
	CYNNIG:
	Arwyddion brand ar gyfer gwesty newydd Premier Inn 

	
	LLEOLIAD:
	Premier Inn, The Norton, Dinbych-y-pysgod


Gofynnid am ganiatâd hysbysebu ar gyfer gosod pedwar arwydd ffasgia mewnol wedi'u goleuo, un arwydd allanol yn hongian ac wedi'i oleuo, un arwydd mewnol wedi'i oleuo a'i osod ar y llawr a phedwar arwydd cyfeirio wedi'u gosod ar y ddaear i'w lleoli mewn safleoedd amrywiol ar y safle ar hyd Stryd y Llew Gwyn a Ffordd Greenhill ac ar safle'r Premier Inn ei hun sydd wedi'i gymeradwyo ond heb ei adeiladu hyd yn hyn.

Adroddwyd yn y cyfarfod oherwydd y pryderon a fynegwyd bod y cais wedi'i ddiwygio ers ysgrifennu'r adroddiad gan fod arwyddionH1, H2 a H10 wedi'u hepgor yn ogystal â goleuo mewnol oddi ar arwyddion H3 a H5 – byddai'r rhain nawr yn cael eu goleuo'n allanol.  O ganlyniad roedd y cais nawr yn cael ei argymell ar gyfer ei gymeradwyo am fod yr arwyddion arfaethedig yn dderbyniol o ran diogelwch a mwynder y cyhoedd, am na fydden nhw'n weledol ymwthiol oherwydd eu maint, graddfa a'u dyluniad na chwaith yn beryglus wrth dynnu sylw neu ddrysu'r cyhoedd.

Roedd yr Aelodau'n chwennych eglurhad o ran y pryderon ynghylch goleuo'r arwyddion oedd wedi'i leisio gan Gyngor Tref Dinbych-y-pysgod ac fe'u hysbyswyd na fyddai'r un arwydd yn cael ei oleuo'n fewnol nawr.  Roedd yr Aelodau'n falch fod yr ymgeisydd wedi cymryd sylw o'r pryderon a fynegwyd gan y swyddogion a chafodd yr argymhelliad ei gynnig a'i eilio.

PENDERFYNIAD: Cymeradwyo'r cais gydag amodau'n ymwneud â chyfyngiad amser o bum mlynedd, cydymffurfio â chynlluniau, cadw'r hysbysebion yn lan a chymen ac mewn cyflwr diogel a'u gwaredu mewn modd a fydd yn bodloni'r LPA pan ddaw'r pum mlynedd o ganiatâd i ben a hynny o ran pob un o'r hysbysebion sydd wedi'u caniatáu.  Byddai amodau ynghlwm wrth arwyddion H8 a H9 hefyd i sicrhau y byddai pob rhan o'r arwyddion a'u cynalyddion wedi'u gosod oddi ar a heb fod yn hongian dros unrhyw ran o'r ffordd gyhoeddus gan gynnwys yr ymyl ac y bydden nhw hefyd wedi'u gosod yn glir o'r llinellau gwelededd o ran mynd i mewn a gadael y maes parcio.
	(g)
	CYFEIRNOD:
	NP/14/0250

	
	YMGEISYDD:
	Ms S Jones

	
	CYNNIG:
	Ailddylunio byngalo i ddarparu dyluniad to talcen ynghyd ag estyniad cefn un llawr mwy o faint.  Mae'r cynnig hefyd yn cynnwys ffenstri newydd, goleuadau to a simneiau yn ogystal â newidiadau ac estyniad i'r garej a gosod clawdd traddodiadol (cynllun amgen i NP/13/0486) yn lle'r wal ffin yn y tu blaen. 

	
	LLEOLIAD:
	Watamu, Cilgwyn, Trefdraeth


Atgoffwyd yr Aelodau fod caniatâd wedi'i roi ym mis Ionawr 2014 o dan NP/13/0486 ar gyfer ailddylunio'r byngalo ar y safle hwn i ddarparu dyluniad to talcen ynghyd ag estyniad cefn un llawr mwy o faint.  Roedd y caniatâd hefyd yn cynnwys ffenestri newydd, goleuadau to a simneiau yn ogystal â newidiadau ac estyniadau i'r adeiledd garej presennol a chau'r fynedfa i gerbydau a darparu mynedfa newydd i'r safle oddi ar estyniad i'r dalar.
Roedd y cais presennol yn gofyn am ganiatâd llawn ar gyfer cynllun amgen yn seiliedig ar y caniatâd a roddwyd yn ddiweddar ond gyda newidiadau'n ymwneud â'r ffenestri a'r cladin pren i'r adeiledd garej, cynnydd yn uchder yr annedd o 200mm er mwyn caniatáu gosod ynysiad to yn rhan o'r annedd.  Ymhlith y newidiadau eraill roedd hepgor y fynedfa newydd oedd wedi'i chaniatáu a chadw at y fynedfa bresennol a hepgor yr estyniad arfaethedig i'r dalar a chadw'r dalar breswyl bresennol. 
Doedd y swyddogion ddim yn ystyried fod y cynnig ar gyfer cynllun diwygiedig yn sylfaenol wahanol i'r cynllun oedd wedi'i gymeradwyo eisoes ac ystyriwyd bod y mân newidiadau yn dderbyniol.  Byddai'r cynnig hefyd yn cynnal nodweddion arbennig y Parc Cenedlaethol wrth edrych arno'n lleol ac o'r tirlun ehangach.  O'r herwydd roedd yn bosib cefnogi'r cynnig gan osod amodau priodol.
Cytunai'r Aelodau gydag argymhelliad y swyddogion yn arbennig yr amod yn cyfyngu defnydd o'r adeiledd garej at ddibenion atodol yn unig a oedd hefyd wedi'i gynnwys yn y caniatâd blaenorol.  Cafodd yr argymhelliad i gymeradwyo gydag amodau felly ei gynnig a'i eilio.
PENDERFYNIAD: Cymeradwyo'r cais gydag amodau priodol yn ymwneud â gwaith yn cychwyn o fewn pum mlynedd, yn unol â'r cynlluniau sydd wedi'u cymeradwyo, darparu llecyn parcio a throi, manylion clawdd newydd ac amod yn cyfyngu'r defnydd o'r adeiledd garej ar gyfer defnydd atodol.

	(h)
	CYFEIRNOD:
	NP/14/0293

	
	YMGEISYDD:
	Mr R Morris

	
	CYNNIG:
	Adeilad amaethyddol

	
	LLEOLIAD:
	Fferm Southern Pits, Lawreni, Cilgeti


Chwenychid caniatâd i godi sied amaethyddol i gadw gwartheg.  Cyflwynwyd y cais gerbron y Pwyllgor oherwydd maint yr adeilad amaethyddol.
Adroddwyd yn y cyfarfod fod Cyfoeth Naturiol Cymru wedi ymateb yn argymell cymeradwyo yn amodol ar osod amod yn ymwneud â gwaredu slyri.  Roedd y swyddogion felly yn ystyried bod yr adeilad arfaethedig yn dderbyniol ac na fyddai'n effeithio'n andwyol ar rinweddau arbennig y Parc Cenedlaethol na mwynder cymdogion.  Roedd y cynnig yn cydymffurfio â pholisïau perthnasol y Cynllun Datblygu Lleol a'r argymhelliad oedd ei gymeradwyo gyda rhai amodau.
Cyfeiriodd Aelodau at yr angen am dirweddu i dorri'r trychiad llorweddol o'r adeilad arfaethedig, gan awgrymu y dylid defnyddio clystyrau o goed a chan ofyn hefyd p'un a fyddai'r amodau i reoli'r goleuo yn cyfyngu ar yr adegau y gellid ei ddefnyddio.  Atebodd y swyddogion y byddai'r amodau'n cynnwys angenrhaid i ddarparu cynlluniau tirweddu a goleuo i'w cyflwyno i'r swyddogion i'w hasesu.  Roedd yr Aelodau'n fodlon â'r trefniant hwn ac fe gafodd yr argymhelliad ei gynnig a'i eilio.
PENDERFYNIAD: Dirprwyo'r cais i'r Pennaeth Rheoli Datblygu i roi caniatâd amodol ar ôl derbyn ymatebion ymgynghorol boddhaol oddi wrth Swyddog Rheoli Llygredd Cyngor Sir Penfro.  Byddai'r amodau'n ymwneud ag amser ar gyfer gwireddu, cydymffurfio â chynlluniau, tirweddu, rheoli goleuo ac unrhyw amodau eraill a argymhellid gan ymgynghorwyr statudol.
7.
Gorfodaeth – NP/13/0440 Llethyr, Pontfaen, Abergwaun
Atgoffwyd yr Aelodau fod y caniatâd cynllunio uchod wedi'i gymeradwyo yn amodol ar gadw at amodau pan gynhaliwyd Pwyllgor Rheoli Datblygu'r Awdurdod ym mis Rhagfyr 2013.  Oherwydd yr hanes hir o geisiadau cynllunio a rhybuddion gorfodaeth a oedd yn gysylltiedig â'r safle roedd yr Aelodau wedi pwysleisio yn y cyfarfod hwnnw y byddai'n rhaid cydymffurfio â phob un o'r amodau oedd ynghlwm â'r caniatâd cynllunio cyfredol a'i bod yn ofynnol i'r Awdurdod sicrhau cydymffurfiad.  Fe ofynnwyd hefyd am ddiweddariad i'w gyflwyno gerbron y Pwyllgor ar ben chwe mis yn nodi'r mesurau gorfodaeth oedd wedi'u cyflawni.  Roedd yr adroddiad a oedd gerbron yr Aelodau yn darparu diweddariad.  Nodwyd y gellid yn awr hepgor rhai o'r amodau ac y byddai'r Swyddogion Gorfodaeth yn parhau i gadw llygad ar y sefyllfa.

NODWYD.
8.
Apeliadau


Adroddodd y Cyfarwyddwr Cynllunio a Chyfeiriad y Parc am wyth o apeliadau (yn erbyn penderfyniadau cynllunio a wnaed gan yr Awdurdod) sydd ar hyn o bryd yn nwylo Llywodraeth Cymru gan fanylu ar y diweddaraf ynghylch pob un o ran y broses apêl.  Adroddwyd bod yr apeliadau ynghylch aneddiadau ar Feidr Blockett, Aberbach nawr yn cael eu cynnal ar 25 Medi ym Mharc Llanion ac nid ar y 24 fel y nodwyd cynt.  Dywedodd y Cadeirydd y byddai'n ddymunol pe bai rhai Aelodau yn medru bod yn bresennol i gefnogi'r swyddogion yn y gwrandawiad hwn.
Adroddwyd bod yr apêl ynghylch tir ar Ffordd Burgage Green, Llanisian-yn-rhos wedi'i wrthod.  Nododd un Aelod fod yr Arolygwr wedi gwneud rhai sylwadau diddorol o ran yr angen i brofi'r elfennau fforddiadwy a hyfywedd.
NODWYD.

